
靳貴就問之東陽以謚爲憂一淸等曰　國朝來文臣未

有謚文正者請以謚公可乎東陽卽起于床上頓首稱謝

　〈莫美于文正彭韶正色立朝令名直節海內仰望乃不得文正之謚而泛泛以惠安予之李西崖在內閣脂韋〉

　〈浮沉貽譏伴食首得上誰如天下後世公論何昔宋夏竦卒仁宗時賜謚文正司馬光譁之改謚文莊宋朝謚〉

　〈議甚嚴多覆議駁正我朝不聞此矣〉

冬土魯番復占據哈密縱兵犯肅州遊擊將軍芮寧禦之

敗没兵備副使陳九疇拒却之先是火信等至土魯番納

幣贖哈密城印仍許增送段幣一千五百疋速壇滿速兒

大喜差頭目虎都六寫亦火者撒者兒同來送印取賞廵

撫甘肅都御史李昱以雜幣二百疋付來使亦思馬因等

遺速壇滿速兒令其送忠順王還國密質留虎都六及撒

者兒于甘州以制其變亦思馬因回以質留二夷吿速擅

滿速兒怒差火者他只丁牙木蘭復來占守哈密差斬巴

斯等來遺番書詰問遂引兵直犯肅州芮寧與戰敗没九

疇恐哈密回夷居肅州城者謀爲內應奸細幷進貢頭目

幷失烟答及斬巴思等皆收繫捶死令內附夷兵劫其營

外結瓦剌達子聲言擣其巢穴土魯番懼乃引去

　〈按我　朝諸臣處哈密一事甚矣其失謀少識徼功誤國甘受戎醜之欺久而不悟也夫哈密孤懸西北徼外〉

　〈去關中五千餘里其存亡絕續舉不足爲我中國輕重而自成化以來數十年閒西陲以哈密城印爲一奇貨〉

　〈土魯番挾之以爲邀求玩侮之資我邊臣挾之以爲倖功取賞之具罕愼陝巴今秋方入哈密而來春已爲土〉

--

　〈魯番肌上肉矣興復哈密之賞方頒而奪城池金印之報繼踵又至矣納幣之使方旋而乘釁之師已抵于郊〉

　〈外矣數十年來縻費兵財何啻萬萬計而竟莫能制西戎之死命非惟不得哈密絲毫籓籬之力而反爲西陲〉

　〈邊寇禍胎且今日邊境剝膚之患哈密棄守何如何套何如大寧河套密通關陝大寧藩屛京師今皆淪于夷〉

　〈境爲虜巢穴議者舍此弗圖而顧汲汲于興復哈密不亦謬乎昔光武閉玉關以謝西域之質論者以爲長策〉

　〈宋太祖以斧畫大渡河曰此外非吾有也識者稱焉二君者誠不欲勞中國以事外夷困吾民以爭不毛之地〉

　〈爲國家慮誠遠也孰有如我　朝諸臣之誤勞費無已以圖荒遠無益之區以招裔戎之侮下逮嘉靖初王瓊〉

　〈霍韜諸臣之議猶然乎愚感事憤時深悲中朝將相失謀故著爲此論至近日胡許二公之論出益明矣許氏〉

　〈九邊圖論曰　累朝以哈密之故勞費萬狀議論無已是以夷人視之爲奇貨以爲中國不可一日無哈密也〉

　〈今日索金幣明日求進貢今日送金印明日還城池譬之以菓啗兒舞弄在手假令自今不復言哈密興復事〉

　〈彼當何爲乎往建哈密以其能制諸夷爲藩蔽也今哈密累敗之餘喪亡略盡譬之𡸁死之人身不自持立之〉

　〈何益其存亡絕續皆不足爲中國重輕其在所當緩也明矣胡尙書世寧奏議亦謂哈密衰微立之無益而歲〉

　〈受土魯番之挾我以爲奸利故興伏哈密之事臣不願朝廷之復蹈往失也觀于二公之言足以定國是矣〉

大學士楊一淸罷清在內閣以時事多乖言不盡用乃因

災異上䟽自劾且言用舍違宜宮府異體賞功太濫刑罰

失中一切弊政䟽入朱寧等御之一淸遂謝病乞休歸鎮

江

　〈廖道南日邃庵楊公生而隱慧貌類寺人博學多術善爲調停久之術窮數盡讒邪交搆遂復乞休歸又曰予〉

　〈爲編修時值邃庵柄國見其獎拔善類練達事幾每奏報虜情羽檄旁午一夕十䟽口占指授悉合神算有訾〉

　〈已者多從而揚之然門生故吏汲汲援引布置窮顯以故其門如市云〉

　〈李夢陽上楊邃庵書曰識者謂公喜通才獎辨給拔門生優故吏其顯名高位者程事簿書之夫多而雅裕鎮〉

